
	Exposición de motivos

 Debería revisarse a redacción do apartado II da exposición de motivos, para evitar repeticións tales como as que se observan entre o oitavo e o décimo segundo e décimo terceiro parágrafos no citado apartado.

O devandito apartado II da exposición de motivos, no seu terceiro parágrafo, fai mención á necesidade dunha nova regulación normativa para as TIC; ao respecto o CES entende que a referencia realizada ás TIC non debe restrinxirse exclusivamente a persoas con discapacidade visual e auditiva, senón que deber estenderse ao conxunto das persoas usuarias destas tecnoloxías con independencia da tipoloxía da súa discapacidade ou limitación no seu acceso á información.

O último parágrafo do apartado II da exposición de motivos indica os obxectivos da lei. A este respecto, este consello entende que o último dos obxectivos recollidos “facer realidade o concepto de accesibilidade e deseño para todos, nos procesos, proxectos, produtos e servizos, facilitando o uso universal de, (sic), con plena seguridade, do medio físico, evitando gastos posteriores evitables de eliminación de barreiras”, debería modificar a súa redacción para non limitar a referencia ao medio físico, dada a existencia non só de barreiras arquitectónicas senón tamén de barreiras na comunicación ou actitudinais, tal como ven definido no artigo 3 do presente anteproxecto.


	Exposición de motivos
II

Seguindo os obxectivos da Convención das Nacións Unidas, a Unión Europea elaborou a Estratexia europea sobre a discapacidade 2010-2020, co obxectivo de que todas as persoas con discapacidade poidan gozar dos seus dereitos e beneficiarse plenamente da súa participación na economía e na sociedade europeas. A estratexia identifica oito áreas primordiais de actuación, e a primeira delas é a accesibilidade aos bens e servizos, en especial aos servizos públicos, e a utilización dos dispositivos de apoio ás persoas con discapacidade. En consecuencia, esta lei recoñece expresamente que, nun contorno accesible e sen barreiras, as persoas con discapacidade melloran, de forma significativa, as súas habilidades e a súa autonomía, incrementan a súa participación e autoxestión na vida diaria e social, evitan situacións de marxinación, reducen a dependencia de terceiros e incrementan a prevención desta dependencia.

Así mesmo, recoñécese que a accesibilidade ao contorno ofrece oportunidades de mellora, ao dotar de condicións adecuadas os postos de traballo, os centros escolares, os establecementos, os comercios, os espazos culturais, os transportes, os produtos e os servizos. Uns maiores niveis de accesibilidade proporcionan máis actividade produtiva, especialmente de renovación de innovación e deseño, e incrementan o número de usuarios que, sen condicións favorables, non poderían participar.

A Estratexia europea 2010-2020 sinala, así mesmo, a conveniencia de regular a accesibilidade nos ámbitos da comunicación e da información, e en bens e servizos, que resultan ser dunha grande incidencia na autonomía das persoas con discapacidades sensoriais e na posibilidade de participar, en igualdade de condicións, ca o resto das persoas usuarias dos servizos. A grande evolución das tecnoloxías da información e da comunicación (TIC) que se produciu nos últimos anos esixe unha nova regulación normativa que as recolla, dado que a súa presenza en todas as situacións da vida diaria é constante e, por outra banda, constitúen un elemento esencial para lles permitir ás persoas con discapacidade visual e auditiva desenvolver unha vida normalizada e poder relacionarse, formarse, traballar e gozar do ocio e da cultura en todos os seus aspectos.

O marco legal estatal en materia de accesibilidade configurouse inicialmente a través da Lei 13/1982, do 7 de abril, de integración social das persoas con discapacidade (LISMI), que sentou as bases para a eliminación de barreiras arquitectónicas e da comunicación, e a promoción da accesibilidade. Desenvolveuse, principalmente, a través da Lei 51/2003, do 2 de decembro, de igualdade de oportunidades, non discriminación e accesibilidade universal das persoas con discapacidade (LIONDAU), ditada ao abeiro da competencia exclusiva que se lle reserva ao Estado para garantir a igualdade de todos os españois no exercicio dos dereitos e no cumprimento dos deberes constitucionais, conforme ao artigo 149.1.1 da Constitución. Esta lei amplía os ámbitos de actuación ás telecomunicacións e á sociedade da información; espazos públicos urbanizados, infraestruturas e edificacións; transportes; bens e servizos á disposición do público e relación coas administracións públicas. A lei baséase nos principios de vida independente, accesibilidade universal, deseño para todos, diálogo civil e transversalidade. Esta lei establece as condicións básicas de accesibilidade e non discriminación, sen prexuízo das competencias constitucional e estatutariamente atribuídas ás comunidades autónomas, así como as atribuídas ás corporacións locais.

A partir da entrada en vigor da Lei 51/2003 prodúcese un amplo desenvolvemento regulamentario da normativa sobre accesibilidade, que dá lugar a unha pluralidade de normas, entre as que cómpre subliñar as seguintes: Real decreto 1414/2006, do 1 de decembro, polo que se determina a consideración de persoa con discapacidade; Real decreto 1417/2006 polo que se establece o sistema arbitral de queixas e reclamacións en materia de igualdade de oportunidades, non discriminación e accesibilidade por razón de discapacidade; Real decreto 505/2007, do 20 de abril, polo que se aproban as condicións básicas de accesibilidade e non discriminación das persoas con discapacidade para o acceso e a utilización dos espazos públicos urbanizados e edificacións; Orde VIV/561/2010, do 1 de febreiro, pola que se desenvolve o documento técnico de condicións básicas de accesibilidade e non discriminación para o acceso e a utilización dos espazos públicos urbanizados; Real decreto 173/2010, do 19 de febreiro, polo que se modifica o Código técnico da edificación, aprobado polo Real decreto 314/2006, do 17 de marzo; Real decreto 1494/2007, do 12 de novembro, polo que se aproba o Regulamento sobre as condicións básicas para o acceso das persoas con discapacidade ás tecnoloxías, produtos e servizos relacionados coa sociedade da información e medios de comunicación social; Real decreto 1544/2007, do 23 de novembro, polo que se regulan as condición básicas de accesibilidade e non discriminación para acceso e a utilización dos modos de transporte para persoas con discapacidade; Real decreto 1612/2007, do 7 de decembro, polo que se regula procedemento de voto accesible; Real decreto 422/2011, do 25 de marzo, polo que se aproba o Regulamento sobre as condicións básicas para a participación na vida política e procesos electorais.

Doutra banda, en relación co réxime sancionador, a Lei estatal 49/2007, do 26 de decembro, pola que se establece o réxime de infraccións e sancións en materia de igualdade de oportunidades, non discriminación e accesibilidade universal das persoas con discapacidade, establece un réxime de infraccións e sancións, con carácter básico para todo o Estado, no que respecta os ámbitos de decisión propia que constitucionalmente lle corresponden ao lexislador autonómico para a plena garantía e protección das persoas con discapacidade. 

Con posterioridade á Lei 26/2011, do 1 de agosto, de adaptación normativa á Convención internacional sobre os dereitos das persoas con discapacidade, modificou algunhas das normas relacionadas anteriormente para o cumprimento dos compromisos adquiridos coa ratificación da convención.

En aplicación do previsto na disposición derradeira segunda da Lei 26/2011, que establece o mandato de refundición, regularización e harmonización das tres leis citadas con anterioridade, resulta a publicación do Real decreto lexislativo 1/2013, do 29 de novembro, polo que se aproba o texto refundido da Lei xeral de dereitos das persoas con discapacidade e da súa inclusión social que responde ás modificacións experimentadas nestes anos na materia, así como ao substancial cambio do marco normativo dos dereitos das persoas con discapacidade.

Esta lei pretende constituír un texto integrador que permita desenvolver, nun corpo normativo único, a diversidade de disposicións de accesibilidade, que unifique, coordine e estableza os criterios de aplicación, execución e control, de acordo cos criterios de proporcionalidade e axustes razoables, no marco das condicións establecidas pola lexislación básica estatal e polas directrices internacionais.

O artigo 27 do Estatuto de autonomía, nos seus puntos 3, 7 e 8, atribúelle á comunidade autónoma a competencia exclusiva en materia de ordenación do territorio e do litoral, urbanismo e vivenda; obras públicas que non teñan a cualificación legal de interese xeral do Estado ou cuxa execución ou explotación non afecte a outra comunidade autónoma ou provincia, así como ferrocarrís e estradas non incorporadas á rede do Estado e cuxo itinerario se desenvolva integramente no territorio da comunidade autónoma e, nos mesmos termos, o transporte levado a cabo por estes medios e por cable. Por outra banda, conforme ao artigo 34.1 do Estatuto de autonomía de Galicia, no marco das normas básicas do estado, correspóndelle á comunidade autónoma o desenvolvemento lexislativo e a execución do réxime de radiodifusión e televisión, nos termos e casos establecidos na lei que regule o estatuto xurídico de radio e televisión.

Así mesmo, a comunidade autónoma ten competencia exclusiva en materia de asistencia social, segundo o artigo 27.23 do Estatuto de autonomía.

A presente lei de accesibilidade dítase tendo en conta o Real decreto lexislativo 1/2013, do 29 de novembro, polo que se aproba o texto refundido da Lei xeral de dereitos das persoas con discapacidade e da súa inclusión social, que prevé no artigo 23 que o Goberno, sen prexuízo das competencias atribuídas ás comunidades autónomas e ás corporacións locais, regulará unhas condicións básicas de accesibilidade e non discriminación que lles garantan uns mesmos niveis de igualdade de oportunidades a todas as persoas con discapacidade, e sinala que tal regulación será gradual no tempo e no alcance e contido das obrigas impostas e que abranguerá todos os ámbitos e áreas das enumeradas no artigo 5. O Real decreto lexislativo 1/2013, do 29 de novembro, polo que se aproba o texto refundido da Lei xeral de dereitos das persoas con discapacidade e da súa inclusión social ditouse ao abeiro da competencia exclusiva do Estado para regular as condicións básicas que garantan a igualdade de todos os españois no exercicio dos dereitos e o cumprimento dos deberes constitucionais, conforme ao artigo 149.1.1 da Constitución. Doutra banda, a sección segunda do capítulo II, do título II, dítase ao abeiro da competencia do Estado en materia de lexislación procesual, conforme ao artigo 149.1.6 da Constitución.

Por todo o exposto, esta lei de accesibilidade de Galicia ten como obxectivos: acadar unha sociedade inclusiva e accesible que garanta a autonomía das persoas, que evite a discriminación e que favoreza a igualdade de oportunidades para toda a cidadanía, especialmente para as persoas que teñen discapacidades, nun marco demográfico tendente ao incremento da esperanza de vida e ao envellecemento da poboación; dispoñer dun marco normativo propio, simplificado e eficiente, en materia de accesibilidade, adecuado ás directrices internacionais e estatais, no exercicio das competencias da Comunidade Autónoma de Galicia; e facer realidade o concepto de accesibilidade e deseño para todos, nos procesos, proxectos, produtos e servizos, de xeito que se facilite o uso universal, con plena seguridade, do medio físico e de que se eviten gastos posteriores evitables de eliminación de barreiras.


	NON SE INTRODUCE A MODIFICACIÓN

	Artigo 3: Definicións

Os puntos 2º e 3º do apartado i) do artigo 3 definen, respectivamente, o apoio persoal e o apoio animal. Dado o carácter xeral e de permanencia que inspira a norma, enténdese innecesario referir exemplos nas devanditas definicións.

No punto 4º do apartado m) do artigo 3 defínese a discapacidade mental. O CES entende que a expresión “(...) necesidades no seu funcionamento psicolóxico e de socialización”, debería substituírse por outra do teor de “(...) necesidades de apoio psicolóxico e de socialización”, por estimar esta última máis correcta.


	Artigo 3. Definicións

Para os efectos desta lei, enténdese por:

i) 2.º Apoio persoal: persoa preparada para facilitar a comunicación e/ou a mobilidade das persoas con discapacidade, como un intérprete de signos ou un  asistente persoal.
i) 3.º Apoio animal: animal adestrado especialmente para cubrir as necesidades concretas dunha persoa con discapacidade, como un can de asistencia.
m) 4.º Discapacidade mental: discapacidade que padecen as persoas afectadas por trastornos cognitivos, de afectividade ou de conduta que, polo súa intensidade ou gravidade, presentan necesidades de apoio psicolóxico e de socialización.


	NON SE INTRODUCE A MODIFICACIÓN

NON SE INTRODUCE A MODIFICACIÓN

INTRODÚCESE A MODIFICACIÓN

	Título I, capítulo I

Co obxecto de mellorar o grao de accesibilidade para todo tipo de persoas, estímase que os  contornos salientados neste capítulo I deberían ser accesibles, manexables, informados, comprensibles e amigables para todas as persoas usuarias con independencia da tipoloxía da súa discapacidade ou limitación no seu acceso á información. Terase tamén en conta que a sinalización deberá ser comprensible.

	Título I, capítulo I


	NON SE INTRODUCE A MODIFICACIÓN



	Artigo 5: Accesibilidade en espazos públicos urbanizados

Tendo en conta que a norma obxecto de ditame ten, entre os seus obxectivos, acadar a adaptación gradual dos espazos públicos, para o que os entes locais terán que elaborar plans especiais de actuación, o CES entende que o segundo parágrafo do apartado 4 do artigo 5 debería redactarse de xeito que contemple que os proxectos de orzamentos deban conter, en cada exercicio orzamentario, consignacións específicas para o financiamento das adaptacións previstas nos plans especiais de actuación.

	Artigo 5. Accesibilidade en espazos públicos urbanizados

4. As vías públicas, os parques e os demais espazos de uso público existentes, así como as respectivas instalacións de servizos e mobiliarios urbanos, deberán ser adaptados gradualmente, de acordo cunha orde de prioridades que terá en conta a maior eficacia e a concorrencia ou o tránsito de persoas e as regras e condicións previstas regulamentariamente, e sen prexuízo dos prazos establecidos na normativa básica estatal de aplicación.
Para tal efecto, os entes locais terán que elaborar plans especiais de actuación para adaptar as vías públicas, os parques e os demais espazos de uso público ás normas de accesibilidade. Con esta finalidade, os proxectos de orzamentos dos entes públicos deberán conter, en cada exercicio orzamentario, as consignacións específicas para o financiamento destas adaptacións, dentro das dispoñibilidades orzamentarias.

	NON SE INTRODUCE A MODIFICACIÓN



	Artigo 8: Aparcamentos / Artigo 17: Reserva de prazas de aparcamento

O CES considera que a reserva de prazas de aparcamento para persoas con mobilidade reducida debería regularse de xeito que se asegure a maior proximidade factible aos accesos peonís, sistemas de elevación e ramplas
	Artigo 8. Aparcadoiros
1.
En todas as zonas destinadas ao estacionamento de vehículos lixeiros, estean situadas en superficie ou subterráneas, que se sitúen en vías ou espazos de uso público, reservaranse, con carácter permanente e tan cerca como sexa posible dos accesos peonís, prazas debidamente sinalizadas para vehículos que transporten persoas con mobilidade reducida; como mínimo, reservaranse unha de cada corenta prazas ou fracción. O número destas prazas non se verá afectado polas políticas restritivas do aparcadoiro que se leven a cabo para fomentar a mobilidade sustentable. 

2.
Os accesos peonís a estas prazas cumprirán as condicións esixidas para ser accesibles.

3. As prazas reservadas para o uso de persoas con mobilidade reducida deberán cumprir as especificacións e posuír as dimensións que se establezan regulamentariamente para as prazas accesibles.

Artigo 17. Reserva de prazas de aparcadoiro
Nos aparcadoiros que lles dan servizo aos edificios de uso público establecerase regulamentariamente o mínimo de prazas que se deberán reservar, debidamente sinalizadas, para o seu uso por persoas con mobilidade reducida, así como a súa localización e os seus accesos. Este mínimo de prazas será independente da capacidade dos aparcadoiros, de tal xeito que non se verá afectado polas políticas restritivas do aparcadoiro que se leven a cabo para fomentar a mobilidade sustentable.

	NON SE INTRODUCE A MODIFICACIÓN

	Artigo 11.2:  Sinais e elementos verticais

Este consello estima que o grao de accesibilidade incrementaríase incluíndo, dentro das características a establecer para sinais e elementos verticais, a de ser comprensibles. Por outra banda, os parámetros que como mínimo deben acadar os ditos elementos deberían incluír, ademais dos expostos no citado artigo, a implementación de técnicas como a lectura fácil ou o emprego de pictogramas sinxelos.


	Artigo 11. Sinais e elementos verticais

2. Estableceranse regulamentariamente os parámetros e as características que deberán cumprir estes elementos para ser considerados accesibles e, en todo caso, deberán prever, como mínimo: a altura libre mínima baixo os sinais, a colocación nas beirarrúas e a situación de interruptores e mecanismos manuais.


	NON SE INTRODUCE A MODIFICACIÓN



	Artigo 13: Outros elementos de mobiliario urbano

Na liña do sinalado na consideración anterior, enténdese que engadir a necesidade de que a sinalización regulada no apartado d) do punto 3 do artigo 13, sexa facilmente compresible, melloraría a accesibilidade.


	Artigo 13. Outros elementos de mobiliario urbano

3. Iguais condicións deberán posuír os elementos saíntes que se sitúen nun espazo peonil, tales como toldos e outros análogos, que deberán evitar, en todo caso, ser un obstáculo para a libre circulación das persoas.

Para estes efectos, estableceranse regulamentariamente os diferentes parámetros e características que aqueles deben ter para ser considerados accesibles e, en todo caso, deberán prever, como mínimo, os seguintes aspectos:

a)
Altura de mecanismos e zonas de uso.

b)
Colocación nas beirarrúas.

c)
Situación de interruptores e mecanismos manuais.

d)
Sinalización.

e)
Altura libre mínima baixo saíntes.


	NON SE INTRODUCE A MODIFICACIÓN

	Artigo 14. Sinalización e información accesibles

Reiteramos a consideración deste consello en canto a que, en aras a mellorar o grao de accesibilidade para todo tipo de persoas, a sinalización e información deben ser accesibles e comprensibles, facilitando así mesmo a aplicación de técnicas de lectura fácil e de pictogramas sinxelos.


	Artigo 14. Sinalización e información accesibles
1.
Garantirase a fácil localización dos principais espazos e equipamentos do contorno, mediante a sinalización direccional que garanta a súa lectura por parte dos peóns dende os itinerarios peonís, e facilitarase a súa orientación dentro do espazo público. En especial, atenderase ao tamaño, á cor do rótulo, á inexistencia de cegamento, á posición, á altura e á orientación deste, e á inexistencia de obstáculos que impidan ou dificulten a súa lectura. Nos espazos nos que así se determine, completarase esta sinalización con mapas urbanos e puntos de información que faciliten a orientación e o desenvolvemento autónomo polo espazo público.

2.
Os itinerarios peonís disporán dunha completa sinalización que asegure a situación e a orientación dos peóns con calquera tipo de discapacidade. En particular, facilitarase a orientación no espazo público, coa colocación sistemática e axeitada de placas do nome da rúa e do número dos edificios que garantan a súa lexibilidade.

	NON SE INTRODUCE A MODIFICACIÓN



	Artigo 16. Accesibilidade en edificios de uso público

En base aos principios de acceso universal e deseño para todos, o CES estima que os edificios de uso público deben ser accesibles para o conxunto das persoas usuarias dos mesmos, con independencia da tipoloxía da súa discapacidade ou limitación no seu acceso á información.


	Artigo 16. Accesibilidade en edificios de uso público
1.
Consideraranse, para os efectos desta lei, edificios de uso público aqueles destinados a un uso que implique a concorrencia de público.

2.
Os edificios de titularidade pública ou privada destinados a uso público proxectaranse, construiranse, reformaranse, manteranse e utilizaranse de xeito que garantan que estes resulten accesibles nas condicións que se determinen regulamentariamente.

3.
Nas ampliacións ou nas reformas dos edificios de uso público que requiran para a súa adaptación medios técnicos ou económicos desproporcionados, poderanse adoptar excepcionalmente solucións alternativas ás esixencias incluídas nesta lei, que requirirán o ditame favorable da Comisión Técnica de Accesibilidade.


	NON SE INTRODUCE A MODIFICACIÓN

	Artigo 19. Comunicación horizontal

A comunicación horizontal nos edificios públicos debería ter características que permitan a súa utilización autónoma a persoas con calquera tipo de discapacidade e os itinerarios de comunicación, ademais de accesibles, deberían ser tamén comprensibles, todo en aras de acadar un maior grao de accesibilidade.


	Artigo 19. Comunicación horizontal
1.
Os espazos que alberguen os diferentes usos ou servizos dun edificio público terán características tales que lles permitan a súa utilización independente ás persoas con discapacidade e estarán comunicados por itinerarios accesibles.

2.
Existirá, polo menos, un itinerario accesible a nivel que comunique entre si todo punto accesible situado nunha mesma cota, o acceso e a saída da planta, as zonas de refuxio que existan nela e os núcleos de comunicación vertical accesible.

3.
Ao longo de todo o percorrido horizontal accesible quedarán garantidos os seguintes requisitos:

a)
A circulación de persoas en cadeira de rodas.

b)
A adecuación da pavimentación para limitar o risco de esvarón e para lles facilitar o desprazamento ás persoas con discapacidade.

c)
A comunicación visual de determinados espazos, segundo o seu uso, atendendo ás necesidades das persoas con discapacidade auditiva.


	NON SE INTRODUCE A MODIFICACIÓN

	Artigo 20: Mobilidade vertical

Co obxecto de acadar espazos máis accesibles e seguros, os elementos de información deberían permitir a orientación, e o uso das escaleiras, as ramplas e os sistemas de elevación a todas as persoas usuarias, con independencia da tipoloxía da súa discapacidade ou limitación no seu acceso á información.


	Artigo 20. Mobilidade vertical
1.
Entre os espazos accesibles situados en cotas distintas, existirá polo menos un itinerario accesible entre os diferentes niveis que contará, como mínimo, cun medio accesible alternativo ás escaleiras. Os edificios de uso público de máis dunha planta contarán sempre con ascensor ou rampla accesible. 

2.
Disporase en cada planta fronte á porta do ascensor dun espazo que lles permita o acceso aos usuarios en cadeira de rodas ou a persoas con discapacidade con outras axudas técnicas, excepto cando o espazo dispoñible non o permitise no caso de edificios existentes.

3.
Disporanse elementos de información que permitan a orientación e o uso das escaleiras, as ramplas e os ascensores.


	NON SE INTRODUCE A MODIFICACIÓN

	Artigo 22:Reserva de espazos

O CES estima que, no apartado 1º do artigo 22, procedería mencionar que se indicará con claridade a localización dos asentos convertibles.


	Artigo 22. Reserva de espazos.
1. Nos salóns de actos, salas de espectáculos e locais con asentos fixos disporanse asentos convertibles, próximos ás vías de saída, que poidan ser utilizados por persoas con discapacidade de movemento ou sensoriais.


	NON SE INTRODUCE A MODIFICACIÓN

	Artigo 25. Información e sinalización

Tal como se expón en consideracións anteriores, no que respecta á información e sinalización en caso de incendio, este consello estima que a información e a sinalización deben ser comprensibles, para todas as persoas usuarias, con independencia da tipoloxía da súa discapacidade, ou limitación no seu acceso á información, utilizando criterios de linguaxe sinxela ou lectura fácil.


	Artigo 25. Información e sinalización
1. Os edificios de titularidade privada disporán da información, da sinalización e da iluminación que sexan necesarias para facilitar a localización das distintas áreas e dos itinerarios accesibles, así como a utilización do edificio en condicións de seguridade.

2. A información de seguridade estará situada nun lugar de fácil localización e permitirá a súa comprensión para todo tipo de usuarios e usuarias.

3. A sinalización dos espazos e dos equipamentos dos edificios terá en consideración a iluminación e as demais condicións visuais, acústicas e, se é o caso, táctiles que permitan a súa percepción a persoas con discapacidade sensorial ou mental.

4. A información e a sinalización manteranse actualizadas. Todas as adaptacións, adecuacións e novos servizos de accesibilidade que se leven a cabo no edificio estarán debidamente sinalizados
	NON SE INTRODUCE A MODIFICACIÓN


	Artigo 26: Seguridade en caso de incendio

O CES estima que no apartado 3 do artigo 26 debería concretarse a que norma deberá axustarse a sinalización para evacuación de persoas discapacitadas, tanto sinais ópticas, acústicas como táctiles, xa que o texto do anteproxecto só regula que se sinalizarán estes recorridos de maneira axeitada.


	Artigo 26. Seguridade en caso de incendio

3. Os percorridos de evacuación, tanto cara ao espazo libre exterior como cara ás zonas de refuxio, estarán sinalizados conforme ao establecido no Documento básico sobre seguridade de utilización, DB SI3, do Código técnico da edificación, e contarán igualmente con sinalización óptica, acústica e táctil axeitadas para facilitar a orientación de persoas con discapacidade.


	NON SE INTRODUCE A MODIFICACIÓN

	Artigo 27: Reserva de vivendas accesibles

Enténdese que no apartado 3 do artigo 27, debería regularse claramente que as promocións privadas de vivendas protexidas, promovidas por comunidades de propietarios, cooperativas de vivendas ou asociacións legalmente constituídas, só quedarán exentas do mínimo de reserva para persoas con discapacidade cando sexan de uso propio e residencia habitual e permanente.


	Artigo 27. Reserva de vivendas accesibles

3.
 Nas promocións privadas de vivendas protexidas, os promotores deberán reservar a proporción mínima que se estableza regulamentariamente e, en todo caso, respectarase o mínimo indicado no punto 1, coa excepción das promovidas para uso propio por parte de comunidades de propietarios, cooperativas de vivendas, asociacións legalmente constituídas ou por unha persoa individual, sempre que esta constitúa a súa residencia habitual e permanente.


	NON SE INTRODUCE A MODIFICACIÓN



	Artigo 30. Normas Xerais. Transporte Público

Co obxecto de acadar un maior grao de accesibilidade e seguridade deberían incorporarse as obrigas tanto de garantir a accesibilidade da contratación do servizo de transporte, como a de incorporar sistemas de información comprensible, empregando métodos de  lectura fácil e pictogramas sinxelos.


	Artigo 30. Normas xerais
1. Nos transportes públicos cuxa competencia lle corresponda á Administración autonómica ou á Administración local galega garantirase que o acceso e a utilización por parte das persoas con discapacidade se realizará de maneira autónoma e segura.

2. Os medios de transporte público deben garantir a accesibilidade:

a)
No acceso e na utilización dos espazos interiores e exteriores de uso público que formen parte das infraestruturas.

b)
No acceso ao material móbil e ás zonas habilitadas no seu interior.

c)
Nos produtos e servizos de uso público que formen parte, xa sexa do material móbil, das infraestruturas ou dos sistemas de información e de comunicación coas persoas usuarias.

3.
Estableceranse regulamentariamente as condicións de accesibilidade que deberán cumprir os medios de transporte público, sen prexuízo do establecido na normativa básica estatal de aplicación.


	NON SE INTRODUCE A MODIFICACIÓN



	Artigo 34. Accesibilidade dos sistemas de comunicación e sinalización

Cara a acadar unha maior accesibilidade dos sistemas de comunicación e sinalización, este consello estima que se deberían de empregar sistemas de lectura fácil, así como adaptar os sistemas de comunicación para facelos accesibles e comprensibles para todas as persoas usuarias con independencia da tipoloxía da súa discapacidade ou limitación no seu acceso á información.


	Artigo 34. Accesibilidade dos sistemas de comunicación e sinalización
1. As administracións públicas de Galicia deberán promover a supresión de barreiras na comunicación e o establecemento de mecanismos e de alternativas técnicas e humanas, como os/as intérpretes de lingua de signos que fagan accesibles os sistemas de comunicación e sinalización a toda a poboación.
2. As administracións públicas de Galicia fomentarán a formación de profesionais intérpretes da lingua de signos e guías-intérpretes de persoas xordas, con discapacidade auditiva e persoas xordocegas, de xeito que se lle facilitará a comunicación directa á persoa, e así mesmo promoverán a existencia nas distintas administracións públicas deste persoal especializado.
3.Os medios de comunicación audiovisuais dependentes das administracións públicas de Galicia realizarán e manterán, debidamente actualizado, un plan de medidas técnicas que permita gradualmente, mediante a incorporación da subtitulación, a audiodescrición e a interpretación en lingua de signos, garantirlles o dereito á información ás persoas con discapacidade, nos termos establecidos especificamente na lexislación xeral audiovisual.


	NON SE INTRODUCE A MODIFICACIÓN



	Artigo 41: Visado de proxectos técnicos
O artigo 41 esixe aos colexios profesionais que deneguen o visado aos proxectos que incumpran os preceptos da norma. Esta esixencia excede o ámbito competencial dos colexios profesionais, regulado pola Lei 2/1974, de 13 de febreiro, de colexios profesionais, que estipula que a competencia dos colexios é a de certificar a competencia profesional do técnico asinante para o traballo que se somete a visado, é dicir, a súa misión non é revisar o cumprimento das normas nos proxectos senón comprobar que o técnico responsable ten unha habilitación profesional concordante co que asina.


	Artigo 41. Visado de proxectos técnicos
Os colexios profesionais que teñan atribuída competencia no visado dos proxectos técnicos necesarios para a obtención de licenzas, tanto se o visado se efectúa con carácter obrigatorio coma se ten carácter voluntario, denegaranlles os visados aos proxectos que conteñan algunha infracción das normas contidas na presente lei e nas disposicións que a desenvolvan.


	NON SE INTRODUCE A MODIFICACIÓN



	Artigo 49: Infraccións graves

En coherencia co preceptuado na letra f) do artigo 50, na letra f) do artigo 49 deberíase substituír a expresión “da mesma infracción leve” por “dunha infracción leve”.


	Artigo 49. Infraccións graves
Considéranse infraccións graves as seguintes:
f) A comisión, nun prazo de tres meses e por tres veces, da mesma infracción leve.


	NON SE INTRODUCE A MODIFICACIÓN



	Artigo 51: Sancións

O CES entende excesivo o importe máximo previsto (30.000 €) de sanción para unha infracción leve que, segundo o preceptuado no Art. 48, consiste en irregularidades meramente formais na inobservancia da normativa.
	Artigo 51. Sancións
1. As infraccións serán sancionadas con multas que irán dende un mínimo de 301 euros ata un máximo de 1.000.000 euros.

2.
Para as infraccións leves, o importe da sanción irá dende un mínimo de 301 ata un máximo de 30.000 euros.

3.
Para as infraccións graves, o importe da sanción irá dende un mínimo de 30.001 ata un máximo de 90.000 euros.

4.
Para as infraccións moi graves, o importe da sanción irá dende un mínimo de 90.001 ata un máximo de 1.000.000 de euros.


	NON SE INTRODUCE A MODIFICACIÓN



	Artigo 52: Sancións accesorias

Co obxecto de proporcionar unha maior seguridade xurídica, o CES considera que o segundo apartado deste artigo debería prever a duración da medida sancionadora consistente na prohibición de concorrencia en procedementos de concesión de subvencións. 


	Artigo 52. Sancións accesorias
2. Cando as infraccións sexan graves ou moi graves, os órganos competentes poderán propoñer, ademais da sanción que corresponda, a prohibición de concorrer en procedementos de concesión de subvencións, ou calquera outra axuda no sector de actividade en cuxo ámbito se produce a infracción, que sexan convocadas pola Administración sancionadora.


	NON SE INTRODUCE A MODIFICACIÓN



	Artigo 53: Prescrición das infraccións / Artigo 54: Prescrición das sancións

Enténdese que deberían homologarse os prazos de prescrición das infraccións e das sancións.


	Artigo 53. Prescrición das infraccións.
1. 
As infraccións ás que se refire esta lei cualificadas como leves prescribirán ao ano, as cualificadas como graves aos tres anos e as cualificadas como moi graves aos catro anos.

Artigo 54. Prescrición das sancións

1. 
As sancións ás que se refire esta lei cualificadas como leves prescribirán ao ano, as cualificadas como graves aos catro anos e as cualificadas como moi graves aos cinco anos.


	NON SE INTRODUCE A MODIFICACIÓN



	Artigo 56: Graduación das sancións

Na letra h) do apartado 1 do artigo 56 alúdese, coidamos que incorrectamente, á palabra “sentencia”.


	Artigo 56. Graduación das sancións
1.As sancións aplicaranse en grao mínimo, medio e máximo, segundo os seguintes criterios:

h) Reincidencia, por comisión no termo dun ano, de máis dunha infracción da mesma natureza, cando así fose declarado por resolución firme.


	INTRODÚCESE A MODIFICACIÓN

	Artigo 60: Procedemento sancionador

No apartado 3 do artigo 60, enténdese que se debería recoller expresamente a posibilidade de recurso por parte da persoa ou persoas discapacitadas ou das súas familias, cando sexan elas as denunciantes, ao efecto dunha mellor comprensión do alcance do precepto.


	Artigo 60. Procedemento sancionador
3. Contra o acordo de arquivo das actuacións ou resolución desestimatoria expresa ou tácita da denuncia ou posta en coñecemento da Administración de posibles infraccións previstas nesta lei, as organizacións e asociacións anteriormente referidas estarán lexitimadas para interpoñer os recursos ou, se é o caso, as accións que consideren procedentes como representantes de intereses sociais.


	NON SE INTRODUCE A MODIFICACIÓN



	Artigo 69: O Consello Galego para a Promoción da Accesibilidade e a Supresión de Barreiras

Considérase que a composición do Consello Galego para a Promoción da Accesibilidade e a Supresión de Barreiras debería concretarse máis na propia lei.

A este respecto, debería terse en conta, tal como regula a Lei 17/2008, de 29 de decembro, a participación neste consello das organizacións sindicais e empresariais máis representativas.


	Artigo 69. O Consello Galego para a Promoción da Accesibilidade e a Supresión de Barreiras

2. O Consello Galego para a Promoción da Accesibilidade e a Supresión de Barreiras está adscrito á consellería competente en materia de atención ás persoas con discapacidade e está composto por un número máximo de quince membros, en representación da comunidade autónoma, das corporacións locais, das entidades públicas e privadas e das asociacións e colexios profesionais con interese na materia.


	NON SE INTRODUCE A MODIFICACIÓN



	Artigo 69: O Consello Galego para a Promoción da Accesibilidade e a Supresión de Barreiras / Artigo 70: Comisión Técnica de Accesibilidade

Este consello estima que en ambos órganos debería establecerse unha porcentaxe de participación de persoas con discapacidade.


	Artigo 69. O Consello Galego para a Promoción da Accesibilidade e a Supresión de Barreiras

2. O Consello Galego para a Promoción da Accesibilidade e a Supresión de Barreiras está adscrito á consellería competente en materia de atención ás persoas con discapacidade e está composto por un número máximo de quince membros, en representación da comunidade autónoma, das corporacións locais, das entidades públicas e privadas e das asociacións e colexios profesionais con interese na materia.

Artigo 70. A Comisión Técnica de Accesibilidade
2. A Comisión Técnica de Accesibilidade estará integrada por representantes das consellería competentes en materia de atención ás persoas con discapacidade, urbanismo, vivenda e mobilidade. 

	NON SE INTRODUCE A MODIFICACIÓN



	Disposición Adicional Segunda. Plans de evacuación e seguridade

Dada a vital importancia dos Plans de evacuación e seguridade, o regulamento que os desenvolva debería aprobarse nun prazo non superior aos seis meses.


	Disposición adicional segunda. Plans de evacuación e seguridade
Determinaranse regulamentariamente os plans de evacuación e seguridade dos espazos, das edificacións e dos servizos de concorrencia ou uso público, co fin de garantir a súa adecuación ás necesidades das persoas con mobilidade reducida.


	NON SE INTRODUCE A MODIFICACIÓN



	Disposición adicional sétima: Vivendas de promoción pública 

O CES estima que, no desenvolvemento regulamentario da presente norma, debería establecerse un prazo no que o interior das vivendas de promoción pública deba manterse sen distribución definitiva, co obxecto de adaptalo ás necesidades derivadas da concreta discapacidade da persoa adxudicataria.


	Disposición adicional sétima. Vivendas de promoción pública
As vivendas de promoción pública reservadas a persoas con discapacidade deberán adaptarse ás necesidades derivadas da discapacidade do adxudicatario. Se é o caso, o promotor estará obrigado a realizar as mencionadas adaptacións.


	NON SE INTRODUCE A MODIFICACIÓN

